
 

 

 

 

 

 

 

 

 

 

 

 

 

 

 

 

Nimewo 22 

 

D E K R È  E G Z E K I T I F 

 

Dirije atravè egzanp: Mande ajans yo nan Eta a pou yo adopte yon pwogram dirabilite ak 

dekabonizasyon 

 

LÈ NOU KONSIDERE, Eta New York ("NYS" oswa "Eta") dedye li nan pouswit bon 

jan kalite anviwònman, bon sante piblik, pwosperite ekonomik, ak byennèt sosyal; epi 

 

LÈ NOU KONSIDERE, itilizasyon ak eliminasyon materyèl, epi jenerasyon ak 

itilizasyon enèji, ka gen gwo enpak negatif sou kalite anviwònman an, sante piblik ak klima a; 

epi 

 

LÈ NOU KONSIDERE, politik Eta a gen ladan konsève, amelyore, ak pwoteje resous 

natirèl yo ak anviwònman an; anpeche polisyon dlo, lè, ak tè; epi amelyore sante, sekirite, ak 

byennèt rezidan Eta yo ak byennèt ekonomik ak sosyal jeneral yo; epi 

 

LÈ NOU KONSIDERE, se politik Eta a pou ankouraje metòd ki rantab pou redui enèji 

ak konsomasyon resous, epi redui oswa elimine itilizasyon sibstans danjere ak jenerasyon 

sibstans danjere, polisyon, ak fatra nan sous la; epi 

 

LÈ NOU KONSIDERE, priyorite Eta a nan jesyon fatra solid yo gen ladan diminye 

jenerasyon fatra solid ak reyitilizasyon ak resiklaj materyèl; epi 

 

LÈ NOU KONSIDERE, politik Eta a pou fè avanse jistis anviwònmantal la gen ladan 

amelyore anviwònman an nan kominote yo, espesyalman kominote minorite ak kominote ki gen 

ti revni, epi abòde enpak negatif sou anviwònman an ki pa pwopòsyonèl ki ka egziste nan 

kominote sa yo; epi 

 



LÈ NOU KONSIDERE, akizisyon Eta a nan pwodui, sèvis, ak teknoloji ka amelyore 

atravè chwa ajans Eta a ak otorite piblik ki minimize enpak negatif sou anviwònman an ak sante 

operasyon yo; epi 

 

LÈ NOU KONSIDERE, gouvènman Eta a kapab epi li dwe kontinye gide nan jesyon 

anviwònman atravè itilizasyon akizisyon ekolojik ak pratik jesyon dirab; epi 

 

LÈ NOU KONSIDERE, enstalasyon ak pwopriyete yo nan Eta a ka sèvi kòm bank tès 

pou deplwaman pwojè enèji pwòp ak nouvo teknoloji a gran echèl, kidonk akselere adopsyon 

jeneralize pwojè ak teknoloji enèji pwòp yo nan sektè piblik ak prive; epi 

 

LÈ NOU KONSIDERE, nan dat 18 jiyè 2019, Eta a te adopte Lwa sou Lidèchip Klima 

ak Pwoteksyon Kominotè ("Lwa sou Klima" a), lwa ki pi anbisye sou klima Ozetazini. Lwa sou 

Klima a te etabli yon Konsèy Aksyon sou Klima ki responsab pou elabore yon plan pou redwi 

emisyon gaz a efè sè nan chak sektè nan ekonomi Eta a; epi 

 

LÈ NOU KONSIDERE, Seksyon 7 Lwa sou Klima a adrese aksyon ajans Eta New 

York yo sou chanjman klimatik, epi espesyalman Seksyon 7.1 an di ajans Eta New York yo dwe 

evalye epi aplike estrateji pou diminye emisyon gaz ki a efè sè yo; epi 

 

LÈ NOU KONSIDERE, Seksyon 7.3 Lwa sou Klima a mande tou pou tout ajans, biwo, 

otorite ak divizyon yo nan Eta a priyorize rediksyon emisyon gaz a efè sè ak ko-polyan nan 

Kominote Defavorize yo jan yo idantifye dapre Sou-divizyon 5 Seksyon 75-0101 Lwa sou 

Konsèvasyon Anviwònman an (Environmental Conservation Law, "ECL"); epi 

 

LÈ NOU KONSIDERE, Eta a te deja angaje li pou l satisfè 100 pousan demann 

elektrisite enstalasyon ajans Eta ke Biwo Sèvis Jeneral (Office of General Services, "OGS") li 

jere nan vil New York avèk enèji renouvlab disi 2025. 

 

KOUNYE A, PA KONSEKAN, MWEN, KATHY HOCHUL, Gouvènè Eta New York 

la, konfòmeman ak otorite Konstitisyon an ak lwa Eta New York yo te konfye mwen, avèk 

dokiman sa a mwen bay lòd konsa: 

 

I. Definisyon 

 

A. "Antite Afekte" yo vle di (i) tout ajans oswa depatman Gouvènè a gen otorite egzekitif 

sou yo, sa gen ladan tout biwo ak divizyon yo, ansanm ak tout otorite piblik ke Gouvènè 

a deziyen Prezidan, Direktè Egzekitif, oswa pifò Manm Komisyon yo, sa gen ladan tout 

biwo ak divizyon yo, sof pou Otorite Pòtyè New York ak New Jersey. Sa dwe gen ladan 

Inivèsite Eta New York (State University of New York, SUNY) ak Inivèsite Vil New 

York (City University of New York, CUNY). Refere ou nan lis yo prezante nan Anèks A. 

 

B. "BuildSmart 2025" vle di efò kolektif Antite Afekte yo pou redwi itilizasyon enèji sit la 

nan 11 bilyon Inite Tèmik Britanik jiska 2025 apati baz referans 2015. 

 



C. "Kominote Defavorize" vle di kominote ki pote fado efè negatif sou sante piblik, 

polisyon nan anviwònman an, enpak chanjman klimatik, epi ki genyen sèten kritè sosyal 

ak ekonomik, oswa ki gen ladan gwo konsantrasyon fanmi ki gen revni ba ak modere, jan 

yo idantifye dapre ECL §. 75-0111. 

 

D.  "Veyikil lejè" vle di veyikil ki gen pwa brit ki egal oswa mwens pase 10,000 liv. 

 

E. "Veyikil mwayen ak lou" vle di plis pase 10,000 liv pwa brit. 

 

F. "Nouvo konstriksyon" vle di konstriksyon yon nouvo bilding ki okipe pandan tout kat 

sezon yo epi ki gen 5,000 pye kare oswa plis. 

 

G. "Niveau kalifikasyon" vle di nenpòt nivo nan Nòm Enèji Pwòp Komisyon Sèvis Piblik 

Eta New York (Ka 15-E-0302) (Clean Energy Standard, "CES") ki fèt pou ankouraje 

livrezon enèji pwòp adisyonèl, gradyèl nan Eta New York oswa yon kote espesifik nan 

Eta New York, ki apati dat Dekrè Egzekitif sa a gen ladan Nivo 1, Enèji Ewolyen Bò 

Lanmè ak Nivo 4 men pa Nivo 2 oswa Kredi Zewo-Emisyon. 

 

II. Konsèy GreenNY 

 

A. Avèk dokiman sa a, etabli Konsèy GrennNY la ("Konsèy" la). Konsèy la dwe gen ladan 

Direktè Divizyon Bidjè a (Division of Budget, "DOB"); Komisè Biwo Sèvis Jeneral 

(Office of General Services, "OGS") la; Komisè Depatman Konsèvasyon Anviwònman 

(Department of Environmental Conservation, "DEC") an; Komisè Depatman Sante 

(Department of Health, "DOH") a; Komisè Devlopman Ekonomik la; Komisè Transpò a; 

Komisè Biwo Pak, Lwazi, ak Konsèvasyon Istorik (Office of Parks, Recreation, and 

Historic Preservation, "OPRHP") la; Prezidan Kòporasyon Enstalasyon Anviwònmantal 

(Environmental Facilities Corporation, "EFC"); Prezidan Otorite Rechèch ak Devlopman 

Enèji Eta New York (New York State Energy Research and Development Authority, 

"NYSERDA"); Prezidan Otorite Enèji New York (New York Power Authority, 

"NYPA"); Prezidan Otorite Dòtwa Eta New York (Dormitory Authority of the State of 

New York, "DASNY"); ak Direktè Egzekitif Otorite Transpò Metwopoliten 

(Metropolitan Transportation Authority, "MTA") an.  

 

B. Konsèy la dwe premye kò ki responsab pou aplike Dekrè sa a. 

 

C. Manm Konsèy la ka deziyen yon manm pèsonèl, ak yon ranplasan, pou reprezante yo epi 

patisipe nan Konsèy la nan non yo.  

 

D. Komisè OGS, Komisè DEC, Direktè DOB, Prezidan NYSERDA, ak Prezidan NYPA, 

oswa reprezantan yo pral dirije ak ko-prezide Konsèy la. Travay chak jou Konsèy la dwe 

fèt atravè anplwaye egzekitif ak pwogram ajans ak otorite lidèchip sa yo, an konsiltasyon 

avèk nenpòt lòt ajans oswa anplwaye otorite ki patisipe nan travay Konsèy la.  

 

E. Biwo Sèvis Teknoloji Enfòmasyon an dwe sipòte pèfòmans Konsèy la nan responsablite 

li dapre Dekrè sa a. 



 

F. Konsèy la dwe reyini jan sa nesesè, men pa mwens pase chak trimès, pou mennen zafè 

piblik. Yon majorite manm nan Konsèy la (oswa reprezantan yo), dwe konstitye yon 

kowòm, epi tout aksyon ak rekòmandasyon Konsèy la dwe jwenn apwobasyon pifò 

manm total Konsèy la. 

 

G. Konsèy la ka fòme sou-komite konsiltatif oswa gwoup travay, pèmanan ak pou motif sa 

(ad hoc), jan Konsèy la twouve sa apwopriye, ki gen ladan anplwaye egzekitif ak 

pwogram, pou bay konsèy ak asistans nan Konsèy la konsènan zafè Konsèy la asiyen bay 

sou-komite oswa gwoup travay yo. 

 

III. Fòmasyon, Anplwaye ak Sipò 

  

A. Chak Antite Afekte dwe, pa pita pase 30 jou apati piblikasyon Dekrè sa a, asiyen yon 

anplwaye pou sèvi kòm Kowòdonatè Dirabilite li. Koòdonatè Dirabilite yo dwe bay sipò 

jesyon epi yo dwe bay resous ki nesesè yo pou pèmèt Antite Afekte a konfòme li ak 

Dekrè sa a. Kowòdonatè Dirabilite yo dwe sèvi kòm lyezon ant Antite Afekte a ak 

Konsèy la. 

 

1. Yo ankouraje Antite Afekte yo pou yo kreye yon Ekip Dirabilite nan kay la pou 

sipòte travay Konsèy la. Ekip Dirabilite sa a ta dwe gen ladan pèsonèl apwopriye ki 

enplike nan idantifye, apwouve, ak egzekite pwojè dirabilite oswa enèji yo, ak zafè 

jistis anviwònman an. Ekip Dirabilite a dwe genyen yon esponnsò egzekitif nan nivo 

Komisè Adjwen oswa Asosye, oswa nivo Vis Prezidan oswa ekivalan.  

B. Konsèy la dwe konsevwa epi aplike pwogram fòmasyon ak sansibilizasyon pou 

Kowòdonatè Dirabilite yo ak lòt anplwaye Antite Afekte yo ki patisipe nan travay 

Konsèy la pou ede akonpli egzijans Dekrè sa a.  

 

IV. Rapò 

 

A. Tout Antite Afekte yo dwe bay enfòmasyon ak asistans sa yo jan Konsèy la detèmine yo 

nesesè pou akonpli objektif li yo. Tout Antite Afekte yo dwe pataje done yo nan fason ki 

pi efikas Konsèy la idantifye pou yo ka enfòme nenpòt rapò sou pwogrè, epi Konsèy la 

ap suiv pwosedi Gouvènans Done Eta New York ki aplikab yo konsènan nenpòt pataj 

oswa koleksyon done ant ajans yo. 

  

B. NYPA pral bay Antite Afekte yo aksè nan Manadjè Enèji New York (New York Energy 

Manager, "NYEM") la, avèk sipò teknik ki nesesè, pou yon frè. NYEM pral sèvi kòm 

sistèm dosye pou tout done sou enèji ki soti nan enstalasyon ki kouvri yo. Tout antite ki 

afekte yo dwe asire ke done sou enèji yo antre nan sistèm NYEM la. Konsèy la ap dwe 

pwofite done sa yo pou devlope yon baz referans GHG pou operasyon Antite Afekte yo. 

 

C. Konsèy la dwe elabore yon sondaj anyèl pou rasanble enfòmasyon Antite Afekte yo 

konsènan: 

 



1. Pwogrè chak Antite Afekte te fè pou atenn direktiv, sib ak objektif yo te prevwa oswa 

etabli dapre Dekrè sa a;  

2. Efikasite ak itilizasyon espesifikasyon akizisyon yo; 

3. Efò Antite Afekte a te antreprann pou fè avanse jistis anviwònman an; epi  

4. Pwojè espesifik dirabilite ak efikasite enèji ki te aplike ak efikasite pwogram sa yo 

pou atenn sib, objektif ak lòt egzijans Dekrè sa a. 

 

D. Antite Afekte yo dwe soumèt chak ane nan oswa anvan yon dat ke Konsèy la kapab 

mande, yon sondaj ranpli nan fòmilè a epi ki gen enfòmasyon Konsèy la presize.  

 

E. Konsèy la, pandan mwa septanm nan ane ki vini apre piblikasyon Dekrè sa a, epi chak 

ane apre sa, pral soumèt yon rapò sou pwogrè bay Gouvènè a, ki pral konpile 

enfòmasyon Antite Afekte yo soumèt dapre Dekrè sa a epi rapò sou pwogrè yo te fè nan 

egzekisyon Dekrè sa a. Yo dwe pibliye rapò sou pwogrè sa a sou yon sitwèb Konsèy la 

kreye. 

 

V. Egzanpsyon  

 

A. Ko-prezidan yo nan Konsèy la kapab bay egzanpsyon pou nenpòt nan sib, objektif oswa 

lòt egzijans espesifik yo dapre Dekrè sa a, depi, sepandan, nenpòt egzanpsyon nan 

Seksyon VII.A nan Dekrè sa a kapab sèlman akòde pa Prezidan NYSERDA an 

konsiltasyon avèk Direktè Jeneral Depatman Sèvis Piblik Eta New York (Department of 

Public Service, "DPS") la ak Direktè Bidjè a.  

B. Antite Afekte yo ka mande yon egzanpsyon konsa nan men ko-prezidan yo nan Konsèy 

la epi yo dwe jistifye demann sa a dapre sikonstans patikilye Antite Afekte a oswa jan sa 

endike nan Dekrè sa a.  

VI. Acha ak Operasyon Vèt 

 

A. Konsèy la dwe devlope epi pibliye espesifikasyon akizisyon dirab (espesifikasyon 

akizisyon) pou Antite Afekte yo itilize nan akizisyon pwodui, sèvis, ak teknoloji, oswa 

kote sa aplikab, nan devlopman nouvo demann ak kontra travay piblik.  

 

Nenpòt espesifikasyon akizisyon Komite ant Plizyè Ajans sou Dirabilite ak Akizisyon 

Ekolojik la devlope, apwouve oswa pibliye dapre Dekrè Egzekitif 4, ki te pibliye 24 avril 

2008, dwe kontinye anvigè tankou se Konsèy la ki te pibliye yo jiskaske Konsèy la 

modifye yo.  

 

B. Nan devlopman espesifikasyon akizisyon yo, Konsèy la dwe konsidere faktè sa yo:  

1. Pwoteksyon sante piblik ak anviwònman an, enkli popilasyon vilnerab yo ak moun ki 

abite nan Kominote Defavorize yo; 

2. Evite danje apati itilizasyon oswa liberasyon sibstans toksik;  

3. Rediksyon ak prevansyon polisyon;  

4. Jesyon ak itilizasyon resous dirab, epi pwosesis fabrikasyon ak pwodiksyon dirab; 

5. Devlopman enpak ba ak pratik konsepsyon rezistan ak klima, epi estanda ak priyorite 

pou antite ki founi sèvis konstriksyon, jeni, ak lòt sèvis parèy;  



6. Rediksyon emisyon gaz a efè sè yo;  

7. Itilizasyon resous renouvlab ak zewo emisyon, konpozan refabrike, ak kontni ki re-

itilize oswa resikle; 

8. Rediksyon fatra, reyitilizasyon materyèl, resiklaj, ak konpostabilite;  

9. Konsèvasyon Dlo: 

10. Kalite, dirabilite ak itilite atik akizisyon an;  

11. Minimize enpak negatif nan tout sik lavi yon pwodui oswa teknoloji (sa vle di, jan 

evalyasyon sik lavi oswa lòt enpak sou chèn apwovizyònman an idantifye sa); 

12. Pri;  

13. Responsablite pwodiktè pwolonje; epi  

14. Kondisyon legal ak règlemantè ki aplikab pou itilizasyon ak akizisyon pwodui, sèvis, 

ak teknoloji, oswa kote sa aplikab, akizisyon travay piblik. 

 

C. Antite Afekte yo dwe suiv spesifikasyon akizisyon GreenNY yo ke Konsèy la apwouve 

lè y ap fè akizizyon anba kontra ki deja egziste oswa lè y ap devlope nouvo demann ak 

kontra pou akizisyon pwodui, sèvis, ak teknoloji, oswa kote sa aplikab, nan devlopman 

nouvo demann ak kontra travay piblik.  

 

D. Kote yon Antite Afekte detèmine: (1) ke pwodui, sèvis, oswa teknoloji sa yo ki etabli nan 

yon spesifikasyon akizisyon GreenNY apwouve pa pral satisfè fòm, fonksyon oswa sèvis 

piblik yo mande yo; (2) pri pwodui, sèvis oswa teknoloji ki etabli nan yon spesifikasyon 

akizisyon GreenNY apwouve pa konpetitif; oswa (3) gen yon rezon konvenkan sante 

oswa sekirite piblik pou pa achte pwodui, sèvis oswa teknoloji sa yo ki etabli nan yon 

spesifikasyon akizisyon GreenNY apwouve, Antite Afekte a ka chèche yon egzanpsyon 

nan men Konsèy la pou sikonstans patikilye li yo dapre Seksyon V Dekrè sa a. 

 

E. Konsèy la ka bay direktiv operasyonèl vèt ("Direktiv Operasyonèl") nan yon fòm ki 

sanble anpil ak spesifikasyon akizisyon li yo. Nan devlopman Direktiv Operasyonèl yo, 

Konsèy la dwe konsidere 13 faktè ki etabli nan Seksyon VI.B pi wo a.  

 

F. Konsèy la ap bay Antite Afekte yo yon deskripsyon pwojè, pwogram ak sèvis ki kapab 

itilize pou aplike egzijans Dekrè sa a. 

 

G. Antite Afekte yo dwe suiv Direktiv Operasyonèl Konsèy la lè y ap mennen operasyon 

Antite Afekte a sou pwopriyete reyèl ak enstalasyon anba jiridiksyon Antite Afekte a. 

H. Konsèy la dwe travay avèk sous prefere yo ak Biznis Minorite ak Fanm Posede yo ak 

Biznis Veteran ki Andikape nan Sèvis Posede yo nan fason pou ogmante sansibilizasyon 

sou espesifikasyon akizisyon GreenNY yo. 

 

I. Konsèy la dwe devlope yon baz referans pou acha dirab Antite Afekte yo fè epi fiske 

objektif pou ka pi byen konfòme ak yo. 

 

VII. Redui Emisyon Gaz a Efè Sè 

 

A. Nan ane 2030 epi apre sa, dapre rezèv ki disponib, 100% elektrisite Antite Afekte yo 

itilize pou pwòp operasyon yo, eksepte elektrisite ki nesesè pou sipòte jenerasyon 



elektrisite pa yon Antite Afekte dapre otorite ki pèmèt li a, dwe soti nan sistèm enèji ki 

elijib dapre CES ("Sistèm Elijib") nan kad yon apwòch tout gouvènman an pou atenn 

objektif Lwa Klima a nan yon fason ki efikas.  

 

1. Chak Antite Afekte dwe dabò konte kantite enèji pwòp Sistèm Elijib yo pwodui 

atravè Eta a ke Antite Afekte a peye nan bòdwo elektrisite li yo oswa otreman pou 

konfòme ak CES, dapre kalkil NYSERDA founi. Antite Afekte yo pral bay 

enfòmasyon NYSERDA mande pou fè kalkil ki aplikab yo, tankou done chaj, 

peman konfòmite CES ak nenpòt lòt enfòmasyon ki nesesè.  

2. Pou rès itilizasyon elektrisite li yo, yo pral oblije chak Antite Afekte pou montre li 

respekte obligasyon sa a, kote sa posib, atravè itilizasyon Sistèm Elijib sou sit 

oswa andeyò sit yo ki bay enèji ki dedye pou operasyon Antite Afekte a. 

3. Pou pati elektrisite Sistèm Elijib sa yo pa kapab pwodui, chak Antite Afekte dwe, 

an konsiltasyon avèk akò avèk NYSERDA ak DPS, jwenn sètifika enèji 

renouvlab (renewable energy certificates, "REC") ki kalifye dapre yon Nivo 

Kalifikasyon CES la.  

4. NYSERDA ak DPS pral etabli plis direktiv detaye ak egzijans ki gen rapò ak 

fason chak Antite Afekte dwe konfòme yo ak Seksyon VII (A) sa a nan Dekrè 

Egzekitif sa a, epi rapòte konfòmite a. 

5. Konsèy la pral kontwole pwogrè nan direksyon egzijans sa a, epi NYSERDA ak 

DPS pral fè ajisteman nan obligasyon sa a jan sa nesesè dapre pwogrè ki fèt nan 

tout eta a nan direksyon pou misyon Lwa sou Klima yo.  

 

B. Nan tout mezi posib, apati 1 janvye 2024, tout nouvo konstriksyon Antite Afekte yo 

soumèt pou pèmi dwe evite enfrastrikti, sistèm bilding oswa ekipman ki ka itilize pou 

konbisyon gaz fosil, eksepte itilizasyon ki nesesè pou jenerasyon ijans sekou ak chaj 

tretman, piske Antite Afekte yo dwe evite sèvi ak dèlko dyezèl ijans de sekou lè sa posib. 

Sa pa pral afekte operasyon ak antretyen kontinyèl enstalasyon pwodiksyon elektrisite 

Eta a oswa Antite Afekte a posede epi ap jere. Konsèy la pral kontwole pwogrè pou atenn 

objektif sa a. 

 

C. Antite Afekte yo pral reyalize 11 bilyon BTU ekonomi enèji nan enstalasyon yo disi 2025 

jan sa endike nan pwogram BuildSmart 2025 la. 

 

1. Chak Antite Afekte dwe travay avèk NYPA pou reyalize pòsyon yo atribiye yo nan 

objektif ekonomi jeneral pou operasyon Eta a. Antite Afekte yo ta dwe konsilte 

Direktiv Pwogram BuildSmart 2025 la pou kalite pwojè ak pwogram yo dwe 

antreprann, ki gen ladan planifikasyon jeneral, devlopman pwogram O&M, 

patisipasyon nan repons demann ak pwogram ki sanble, sou-kontaj, ekleraj LED, ak 

lòt pwojè ki diminye konsomasyon enèji ak amelyore efikasite bilding.  

2. Anvan 2025, Konsèy la dwe pibliye yon objektif ekonomi enèji 2030 ki baze sou yon 

evalyasyon pwogrè nan direksyon objektif 2025 la ak lòt opòtinite ki rete pou 

ekonomi enèji ki rantab. Objektif 2030 sa a dwe aliyen avèk dènye vèsyon Plan 

Eksploratwa Eta a ki te elabore dapre Lwa sou Klima a. 

 



D. Konsèy la dwe bay direktiv operasyonèl ak oryantasyon pou materyèl konstriksyon 

komen pou redui kantite kabòn ki genyen nan materyèl sa yo. Apati 1 janvye 2023, 

Antite Afekte yo pral chèche diminye kabòn enkòpore nan tout nouvo konstriksyon oswa 

pwojè konstriksyon ki gen ladan reitilizasyon adaptate oswa renovasyon enpòtan ki koute 

plis pase 50% pri nouvo konstriksyon, ke Antite Afekte yo soumèt pou pèmi, nan pran 

mezi sa yo: 

 

1. Ekip konsepsyon yo dwe kalkile total kabòn ki ladan yo ki pral dekoule de pwojè 

a, ki gen ladan egzijans pou ekspedisyon, transpò ak ekipman konstriksyon. 

2. Yo dwe oblije soumisyonè yo soumèt deklarasyon anviwònmantal pwodwi yo lè 

yo disponib, ki gen ladan kantite kabòn ki ladan nan materyèl bilding yo bay yo. 

 

E. Antite Afekte yo dwe genyen 100% nan flòt veyikil lejè ki pa ijans ki tounen Veyikil 

Zero Emisyon (Zero Emission Vehicles, ZEV) disi 2035 epi 100% nan flòt veyikil 

mwayen ak lou ki tounen ZEV disi 2040. 

  

1. Tout Antite Afekte yo dwe kreye epi depoze yon plan dekabonizasyon flòt veyikil 

lejè ak yon plan dekabonizasyon veyikil mwayen ak lou bay Konsèy la. Konsèy la 

dwe bay ajans asistans teknik ak oryantasyon pou devlopman plan dekabonizasyon 

yo. Plan dekabonizasyon sa yo dwe gen ladan, pou pi piti, eleman sa yo: 

a. Yon plan acha ki gen ladan objektif pwovizwa pou fason yo pral reyalize 

objektif dekabonizasyon flòt yo nan Dekrè sa a; epi 

b. Yon plan pou bay anplwaye fòmasyon ak angajman nesesè pou 

dekabonizasyon reyisi flòt yo. 

2. Antite Afekte yo dwe depoze plan dekabonizasyon flòt veyikil lejè sa yo bay Konsèy 

la nan yon ane apre piblikasyon Dekrè sa a epi yo dwe depoze plan dekabonizasyon 

veyikil mwayen ak gwo yo bay Konsèy la nan twa ane apre piblikasyon Dekrè sa a. 

3. Antite Afekte yo dwe depoze mizajou sou pwogrè plan dekabonizasyon veyikil lejè 

epi mwayen ak lou yo chak twa ane apre yo fin depoze premye plan yo. 

4. Yo dwe bay priyorite ak acha veyikil elektrik a batri ak veyikil a pil gaz idwojèn, epi 

si yo pa posib pou bezwen yon Antite Afekte, lè sa a, yo ka konsidere veyikil elektrik 

ibrid rechajab nan sikonstans limite, jan Konsèy la otorize espesyalman. 

5. Antite Afekte yo ki opere veyikil ijans yo dwe, omwen chak ane, evalye ak teste 

divès teknoloji ZEV pou detèmine si yo kapab satisfè sitiyasyon itilizasyon veyikil sa 

yo. 

6. Antite Afekte yo dwe konsilte OGS pou devlope enfrastrikti rechaj ZEV pou flòt yo. 

OGS dwe bay ajans yo oryantasyon epi kowòdone egzekisyon pa etap enfrastrikti 

rechaj ZEV yo. 

7. Yo ankouraje Antite Afekte yo pou yo maksimize aksè anplwaye nan enfrastrikti 

rechaj ZEV epi ankouraje anplwaye itilize rechaj nan travay nan enstalasyon pakin 

Eta a posede ak jere yo.  

 

F. Antite Afekte yo dwe evalye enklizyon resous enèji distribiye ak depo enèji nan limit 

maksimòm posib. NYPA ak NYSERDA pral kolabore pou bay Antite Afekte yo asistans 

teknik ki nesesè konsènan nouvo sistèm depo enèji yo. 



G. Antite Afekte yo dwe chèche itilize Valè Oryantasyon Kabòn DEC la, lè sa apwopriye, 

pou ede yo pran desizyon yo sou rediksyon emisyon gaz a efè sè dapre Dekrè Egzekitif sa 

a.  

 

VIII. Rediksyon Fatra 

 

A. Konsèy la dwe kreye yon modèl plan devyasyon fatra ke Antite Afekte yo dwe itilize pou 

konplete plan yo. Tout Antite Afekte yo dwe kreye yon plan devyasyon fatra epi depoze 

plan sa a bay Konsèy la ki prezante kijan yo pral atenn objektif sa yo: 

 

1. Yon diminisyon nan eliminasyon fatra ki se 10 pousan chak senk ane apati yon baz 

referans Ane Fiskal 2018-19, jiska atent yon objektif 75 pousan. 

2. Done sou fatra yo rapòte pou objektif sa yo dwe divize an kategori sa yo: materyèl 

resikle; materyèl konpostab ak lòt pwodui òganik; materyèl ki ale nan dechaj (ki gen 

ladan fatra konstriksyon ak demolisyon); ak fatra espesyal (ki gen ladan fatra 

danjere). 

3. Plan devyasyon fatra a dwe entegre omwen eleman sa yo: 

a. yon orè pou fè verifikasyon woutin fatra enstalasyon yo ak fason yo pral 

itilize konklizyon verifikasyon fatra yo nan fè avanse rediksyon fatra;  

b. yon plan pou devye fatra òganik dechaj yo pou satisfè objektif devyasyon yo; 

c. idantifye tout ka kote yo itilize plastik yon sèl fwa ak kreye yon plan pou 

elimine itilizasyon yo nan tout sikonstans kote si yo fè sa, sa pral mete 

andanje sante ak sekirite anplwaye oswa piblik la; epi  

d. konsiderasyon si antite afekte a dwe, disi 2025, fè tranzisyon nan resiklaj 

ekoulman doub, sous sa separe atik resiklab nan sou-kategori papye melanje 

ak veso melanje (plastik, vè, ak metal), nan tout enstalasyon kote li posib ak 

kote enstalasyon rekiperasyon materyèl ekoulman doub yo disponib, rantab ak 

efikas. 

4. Anplis de sa, DEC pral bay asistans teknik nan elaborasyon plan yo.  

5. Konsèy la dwe re-evalye objektif devyasyon fatra yo nan Dekrè sa a omwen chak 

senk ane, epi si Konsèy la mete objektif yo ajou, li pral mande pou Antite Afekte yo 

soumèt plan devyasyon fatra ki ajou yo sou fason yo chak pral atenn nouvo objektif 

yo. 

6. Antite Afekte yo dwe depoze plan sa yo bay Konsèy la nan yon ane apre yo fin 

resevwa modèl plan devyasyon fatra a. 

 

B. Apre 90 jou apre yo te pibliye Dekrè sa a, Antite Afekte yo pa dwe depanse lajan Eta a 

pou achte dlo nan boutèy. Si yon Antite Afekte detèmine li gen yon bezwen pou achte dlo 

nan boutèy pou rezon sante oswa sekirite, li ka mande yon egzanpsyon nan men Konsèy 

la pou sikonstans patikilye li yo dapre Seksyon V Dekrè sa a. Konsèy la pral bay 

oryantasyon sou eksepsyon nan egzijans sa a pou adrese pwoblèm sante piblik ak lòt 

sikonstans apwopriye. Seksyon sa a pa aplike pou yon Antite Afekte k ap achte dlo nan 

boutèy pou rezon ijans. 

 

IX. Diminye Itilizasyon Sibstans Toksik.  

 



A. Antite Afekte yo dwe evalye epi entegre estrateji rediksyon itilizasyon toksik yo nan 

operasyon yo, nan limit posib, pou atenn prevansyon polisyon. Konsèy la pral, pou pi 

piti, bay ajans yo enfòmasyon sou bilding ki sen, netwayaj ak dezenfeksyon ekolojik, 

jesyon entegre ensèk nuizib ak akizisyon vèt. 

 

XI. Devlopman avèk Enpak ki Ba 

 

A. Antite Afekte yo dwe evalye, epi nan limit maksimòm posib, entegre konsèp enfrastrikti 

ekolojik pou diminye tout kouran dlo lapli epi amelyore kalite dlo nan nouvo pwojè 

konstriksyon oswa reyamenajman ke Antite Afekte yo soumèt pou pèmi kèlkeswa limit 

pwoblèm nan. Sa yo enkli aktivite tankou rekonstriksyon pakin yo ak adisyon nouvo 

amenajman peyizaje. 

  

B. Konsèy la, an kolaborasyon avèk EFC, pral bay oryantasyon sou entegrasyon konsèp 

enfrastrikti ekolojik nan Antite Afekte yo. 

 

C. Entegrasyon Risk Klimatik 

 

1. Nouvo pwojè enfrastrikti ak bilding yo dwe fèt ak konstwi pou pran an kont 

chanjman klimatik ki ka rive pandan dire lavi yo. Sa gen ladan entegrasyon 

pwojeksyon klimatik ak estrateji adaptasyon yo nan konsepsyon davans epi 

operasyon ak jesyon yo prevwa. Yo dwe konsidere prezèvasyon espas ouvè kòm yon 

estrateji pou diminye risk klimatik nan konstriksyon nouvo ak sa ki egziste yo.  

2. Konsèy la pral bay oryantasyon sou entegrasyon pwojeksyon klimatik ak konsèp risk 

klimatik yo bay Antite Afekte yo. 

3. Tout Antite Afekte yo dwe evalye opòtinite pou ranfòse enfrastrikti yo epi bese enpak 

chanjman klimatik yo avèk pratik rezistans tankou solisyon ki baze sou lanati ak 

enfrastrikti modilè. 

  

XII. Pwomouvwa Byodivèsite ak Pwoteksyon Abita  

 

A. Antite Afekte yo ki gen jiridiksyon sou pwopriyete yo dwe, kote sa posib, chèche 

opòtinite pou amelyore entegrite ekolojik pwopriyete yo pou sipòte byodivèsite natif 

natal ak Plan Pwoteksyon Polinizatè Eta New York, pwoteje espès ki menase ak an danje, 

epi ogmante rezistans klimatik ak estokaj kabòn natirèl. Sa gen ladan priyorize itilizasyon 

plant natif natal yo epi minimize itilizasyon plant ki pa natif natal nan amenajman 

peyizaje a ak lòt efò pou plante ak lòt aktivite yo ka idantifye nan gid konsèvasyon 

Pwogram Eritaj Natirèl New York la ak rekòmandasyon jesyon li yo konsènan plant yo ki 

nan lis la. 

 

B. Konsèy la pral bay yon modèl pou tout Antite Afekte yo pou aplike yon pwotokòl 

deteksyon bonè ak entèvansyon rapid ki an plas pou espès anvayisan yo sou pwopriyete a 

ke Antite Afekte a gen jiridiksyon pou sa. Konsèy la ka bay lòt direktiv operasyonèl pou 

anpeche pwopagasyon espès anvayisan yo sou pwopriyete Eta a posede. 

 



C. Antite Afekte yo dwe priyorize itilizasyon teknik jesyon entegre ensèk nuizib yo pou 

kontwole espès anvayisan yo anvan yo ale nan lòt mwayen pou elimine yo. 

 

D. Tout Antite Afekte yo dwe swiv meyè pratik ki disponib pou idantifye ak jere byen espès 

ki andanje sou pwopriyete epi asire ke pwojè yo ak operasyon yo pa gen yon enpak 

negatif sou okenn espès ki andanje. DEC dwe bay Antite Afekte yo oryantasyon ak 

asistans teknik konsènan byen jere espès ki andanje yo ak zouti done pou idantifye kote 

ki gen pwoblèm espès ki andanje. 

 

E. Antite Afekte yo dwe evalye opòtinite, nan mezi sa posib, pou yo ko-lokalize nouvo 

pwojè avèk amenajman peyizaje oswa abita pou sipòte espès polinizatè natif natal yo ak 

objektif Plan Pwoteksyon Polinizatè Eta New York la epi amelyore rezistans klimatik ak 

estokaj natirèl kabòn. 

 

XIII. Kominote Defavorize 

 

A. Chak Antite Afekte dwe, nan limit maksimòm posib, diminye enpak operasyon li yo sou 

Kominote Defavorize yo, epi yo dwe entegre enpak sou anviwònman ki pi ba nan 

kominote sa yo nan plan Antite Afekte yo elabore dapre Dekrè sa a. 

 

B. Konsèy la dwe fè yon envantè enstalasyon Eta a posede yo ki nan kominote defavorize 

yo. 

 

C. Antite Afekte yo dwe priyorize enstalasyon ke Antite Afèkte a gen jiridiksyon ladan yo ki 

sitiye nan Kominote Defavorize yo pou efikasite ak lòt amelyorasyon nan anviwònman 

an, tankou elektrikfikasyon sistèm chofaj ak refwadisman, ki pral diminye enpak 

anviwònmantal Antite Afèkte a sou kominote sa yo. 

 

XIV. Solisyon Inovatè 

 

A. Konsèy la dwe kontinyèlman evalye potansyèl nouvo teknoloji yo pou kapab ede Antite 

Afekte yo kontinye diminye anprent yo sou anviwònman an epi ogmante rezistans 

klimatik (diminisyon ak adaptasyon) operasyon li yo, epi nenpòt kote sa posib, teste 

nouvo teknoloji ak ekipman pou detèmine si teknoloji oswa ekipman sa yo posib pou yo 

adopte yo nan operasyon Antite Afekte yo. 

 

XV. Anilasyon Dekrè Egzekitif Anvan yo 

 

A. Dekrè Egzekitif Nimewo 4, ki te pibliye 24 avril 2008, Dekrè Egzekitif Nimewo 18, ki te 

pibliye 5 me 2009, Dekrè Egzekitif Nimewo 88, ki te pibliye 28 desanm 2012, ak Dekrè 

Egzekitif Nimewo 166, ki te pibliye 1 jen 2017, yo anile ak ranplase pa Dekrè Egzekitif 

sa a. 

 

   F È T anba siyati mwen ak So Prive Eta 

a nan Vil Albany, nan 



ventyèm jou nan mwa 

septanm nan ane de mil 

vennde. 

 

 

 

 

 

 

 

        SOU LÒD GOUVÈNÈ A  

 

                Sekretè Gouvènè a 

 

 

 

 

 

ANÈKS A – Antite Afekte yo 

 

1) AGING- Biwo pou Granmoun Aje 

2) AGM- Depatman Agrikilti ak Mache 

3) APA- Ajans Pak Adirondack 

4) ARTS- Konsèy pou Zèv Atistik 

5) BFSA- Otorite Estabilite Fiskal Buffalo 

6) BOE- Konsèy Eleksyon 

7) BCPA- Otorite Minisipal Battery Park/Prezèvasyon Pak 

8) CDTA- Otorite Transpò Distri Kapital la 

9) CELG- Komisyon sou Etik ak Lòbi nan Gouvènman an 

10) CENTRO- Otorite Transpò Rejyonal New York Santral 

11) CIVIL- Depatman Sèvis Sivil 

12) CPB- Komisyon Konjwent pou Planifikasyon ak Règlemantasyon Central Pine 

Barrens 

13) CUNY- Inivèsite Vil New York 

14) DASNY- Otorite Dòtwa New York 

15) DCJS- Divizyon Sèvis Jistis Kriminèl 

16) DEC- Depatman Konsèvasyon Anviwònman 



17) DED- Depatman Devlopman Ekonomik 

18) DFS- Depatman Sèvis Finansye 

19) DHCR- Divizyon Renouvèlman Lojman ak Kominote 

20) DHR- Divizyon Dwa Moun 

21) DHSES- Divizyon Sekirite Teritwa ak Sèvis Ijans 

22) DMV- Depatman Veyikil a Motè 

23) DOB- Divizyon Bidjè 

24) DOCCS- Depatman Koreksyon ak Sipèvizyon Kominotè 

25) DOH- Depatman Sante 

26) DOS- Depatman Deta 

27) DOT- Depatman Transpò 

28) DPS- Depatman Sèvis Piblik 

29) DVS- Divizyon Sèvis pou Veteran 

30) ECFSA- Otorite Estabilite Fiskal Konte Erie 

31) ECMC- Kòporasyon Sant Medikal Konte Erie 

32) EFC- Kòporasyon Enstalasyon Anviwònmantal 

33) FCB- Konsèy Kontwòl Finansye 

34) GAMING- Komisyon Jwèt 

35) GOER- Biwo Relasyon Anplwaye Gouvènè a 

36) HESC- Kòporasyon Sèvis Ansèyman Siperyè 

37) HRBRRD- Distri Règlemantasyon Hudson River - Black River 

38) HRVG- Wout Vèt Vale Hudson River 

39) IG- Biwo Enspektè Jeneral 

40) ITS- Sèvis Teknoloji Enfòmasyon 

41) JAVITS- Kòporasyon Operasyon Sant Konvansyon New York 

42) JC- Sant Jistis 

43) LABOR- Depatman Travay 

44) LIPA- Otorite Enèji Long Island 

45) MNA- Divizyon Afè Militè ak Lamarin 

46) MTA- Otorite Transpò Metwopoliten 

47) NFTA- Otorite Transpò Niagara Frontier 

48) NIFA- Otorite Finans pa Enterim Konte Nassau 

49) NYPA- Otorite Enèji New York 

50) NYSBA- Otorite Pon Eta New York 

51) NYSERDA- Otorite Rechèch ak Devlopman Enèji nan Eta New York 

52) NYSIF- Fon Asirans 

53) OASAS- Biwo Sèvis pou Alkolis ak Toksikomani 

54) OCFS- Biwo Sèvis pou Timoun ak Fanmi 

55) Biwo Sèvis pou Viktim 

56) OGDENSBURG- Otorite Pon ak Pòtyè Ogdensburg 

57) OGS- Biwo pou Sèvis Jeneral 

58) OMH- Biwo Sante Mantal 

59) OPRHP- Biwo Pak, Lwazi ak Prezèvasyon Istorik 

60) OPWDD- Biwo pou Moun Ki Gen Andikap Devlòpmantal 

61) ORDA- Otorite Devlopman Rejyonal Olenpik 

62) OTDA- Biwo pou Asistans Tanporè ak pou Moun Andikape 



63) PERB- Konsèy sou Relasyon Piblik Travay 

64) PORTOSWEGO- Otorite Pòtyè Oswego 

65) RIOC- Kòporasyon Operasyon Roosevelt Island nan Eta New York 

66) RTS- Otorite Transpò Rejyonal Rochester Genesee 

67) SLA- Kontwòl Bwason ki gen Alkòl (Otorite Alkòl Eta) 

68) SUNY- Inivèsite Eta New York 

69) TAX- Depatman Fiskalite ak Finans 

70) THRUWAY- Otorite Thruway 

71) TROOPERS- Lapolis Eta 

72) UDC- Kòporasyon Devlopman Iben 

73) UNDC- Kòporasyon Devlopman Nasyonzini 

74) WCB- Konsèy pou Konpansasyon Travayè 

75) WCMC- Kòporasyon Sante Konte Westchester  


